
MANTIQIY TAFAKKURNING 
FALSAFIY ASOSLARI VA 
ZAMONAVIY TAFAKKUR 

TURLARI (KLIPLIK, TANQIDIY, 
KREATIV TAFAKKUR VA 

BOSHQALAR)
Jo‘rayev Shuhratbek Maxamadaliyevich

Andijon davlat pedagogika instituti

Annotatsiya: Ushbu maqolada mantiqiy tafakkurning falsafiy asoslari hamda uning zamonaviy tafakkur turlari – tanqidiy, 
kreativ, klipli va noformal tafakkur bilan o‘zaro bog‘liqligi tahlil qilinadi. Mantiqiy tafakkur inson bilish faoliyatining tartibga 
soluvchi mexanizmi sifatida ontologik, gnoseologik va aksiologik jihatlarda yoritiladi. Antik mantiq an’anasidan tortib, 
zamonaviy formal va noformal mantiq nazariyalarigacha bo‘lgan rivojlanish bosqichlari ko‘rib chiqiladi.

Kalit so‘zlar: mantiqiy tafakkur, falsafa, tanqidiy tafakkur, klipli tafakkur, argumentatsiya, noformal mantiq.
Abstract: This article explores the philosophical foundations of logical thinking and its relationship with contemporary 
forms of cognition, including critical, creative, clip-based, and informal thinking. Logical thinking is examined as an orga-
nizing force of human cognition, grounded in ontological, epistemological, and axiological dimensions. The study traces 
the historical development of logic from the ancient concept of logos and Aristotelian demonstrative reasoning to modern 
formal and informal logic.

Key words: logical thinking, philosophy, critical thinking, clip thinking, argumentation, informal logic.
Аннотация: В статье анализируются философские основания логического мышления и его связь с современ-
ными формами мышления, такими как критическое, креативное, клиповое и неформальное мышление. Логиче-
ское мышление рассматривается как упорядочивающая сила познавательной деятельности человека, имеющая 
онтологические, гносеологические и аксиологические основания. Прослеживается эволюция логики от античной 
традиции “логоса” и аристотелевской теории доказательства до современных формальной и неформальной 
логики.

Ключевые слова: логическое мышление, философия, критическое мышление, клиповое мышление, аргумен-
тация, неформальная логика.

KIRISH
Mantiqiy tafakkur, eng avvalo, inson ongining “tartibga soluvchi” quvvati sifatida namoyon bo‘ladi: u tajribada 

uchraydigan parokanda voqelikni tushuncha, hukm va xulosa orqali yaxlit ma’noga aylantiradi, sabab-oqibat 
bog‘lanishlarini ochadi, maqsadni vosita bilan, qiymatni qaror bilan, bilimni amaliyot bilan bog‘laydi. Bu ma’noda 
mantiq faqat formal qoidalar majmuasi emas; u insonning bilish madaniyatini, fikr intizomini, dalillash odobini, 
haqiqatga yaqinlashish mas’uliyatini shakllantiradi. Falsafa dasturida ham mantiq “tafakkur mantiqiy fikrlash 
asosi” sifatida talqin qilinib, tushuncha–hukm–xulosa tizimi, isbotlash va rad etish, argumentlash, modal mantiq, 
mantiq va ritorika uyg‘unligi, shuningdek tanqidiy tafakkurning mantiqiy xulosa chiqarishdagi o‘rni alohida qayd 
etiladi; “Jamiyat va inson falsafasi” doirasida esa klipli tafakkur va texnologik taraqqiyot o‘rtasidagi bog‘liqlik 
masala sifatida ko‘rsatiladi.

MAVZUGA OID ADABIYOTLAR SHARHI
Mantiqiy tafakkurning ilk falsafiy tayanchi “logos” g‘oyasida mujassam: logos – nutq, aql, qonun, tartib 

degan ma’nolarni birlashtirib, inson fikrini tasodifiy his-tuyg‘udan farqli ravishda umumiy qonuniyatga bog‘laydi. 
Antik an’anada mantiqning paydo bo‘lishi ayni shu ehtiyoj – fikrning ishonchli mezonlarini ishlab chiqish ehtiyoji 
bilan bog‘liq bo‘lgan. Falsafa tarixida mantiq, bir tomondan, til va tafakkur orasidagi mutanosiblikni aniqlashga 
xizmat qildi, ikkinchi tomondan esa haqiqatni topish va asoslash usuli sifatida shakllandi. Bu yerda uchta funda-
mental nuqtani ajratish mumkin.

Birinchi nuqta – ontologik asos. Inson mantiqan fikr yuritishi uchun olamda ma’lum darajada tartib, 
barqaror munosabat va qaytarilib turuvchi bog‘lanishlar bo‘lishi shart. Agar voqelik mutlaq xaos bo‘lsa, mantiq 
faqat o‘yin bo‘lib qoladi. Demak, mantiqiy tafakkur ontologiyaga suyanadi: “narsa”lar, “hodisa”lar, “munosa-
bat”lar, “sababiyat” kabi kategoriyalar faqat fikrning shakli emas, balki borliqni anglashning universal qavati 
hamdir. Shu sababli mantiqni faqat grammatika yoki formula sifatida tushunish yetarli emas; u “borliq qanday 
tarzda tushunarli?” degan savolga ham javob izlaydi.

Ikkinchi nuqta – gnoseologik asos. Mantiq bilimning haqqoniyligiga da’vo qiladi, biroq bilimning o‘zi 
qanday paydo bo‘ladi? Hissiy idrok, empirik kuzatuv, nazariy umumlashtirish, intuitsiya va tajriba – bularning 
har biri bilimning manbasi sifatida bahslangan. Ana shu bahslarda mantiq “mezon” vazifasini bajaradi:

•	 faktni fikrdan, ishonchni dalildan, taxminni isbotdan ajratish;

•	 xato xulosalarning manbasini aniqlash;

•	 ta’bir jozibasi bilan haqiqatni almashtirib qo‘ymaslik.

Falsafiy dasturda ham bilish darajalari, haqiqat konsepsiyalari va metodologiya masalalari mantiq bilan 
uzviy bog‘liq tarzda yoritilishi bejiz emas, chunki mantiqiy tafakkur haqiqatga olib boruvchi “yo‘l harakati qoida-
lari”ni belgilaydi. “Ibn Sinoning mantiqiy-gnoseologik ta’limoti ilm-fan taraqqiyotiga ulkan ta’sir ko‘rsatib, bilish 
jarayoni, mantiqiy tafakkur va ilmiy metodologiyaning rivojlanishiga asos bo‘ldi.”

Uchinchi nuqta – aksiologik va etik asos. Fikr yuritish axloqiy jihatdan neytral emas: inson dalilni ataylab 
yashirishi, mantiqiy qiyosni soxtalashtirishi, auditoriya hissiyotini manipulyatsiya qilishi mumkin. Demak, 
mantiqiy madaniyat faqat aqliy qobiliyat emas, balki vijdon, xolislik, intellektual halollik, o‘z xatosini tan olishga 
tayyorlik kabi sifatlarni ham talab qiladi. Shu jihatdan tanqidiy tafakkur “tekshiruvchi aql” bo‘lish bilan birga 
“mas’uliyatli aql” hamdir: u xulosa chiqarishda nafaqat “to‘g‘rimi?” degan savolni, balki “adolatlimi, zarar keltir-
maydimi, oqibati qanday?” degan savollarni ham qo‘yadi.

Mantiq Aristotelda ikki yo‘nalishda namoyon bo‘ladi. Birinchisi – yaqqol isbot (apodeyksis): ilm haqiqati 
tasdiqlanadigan qoidalar va sillogizmlar zanjiri orqali quriladi. Ikkinchisi – dialektika: ehtimoliy mulohazalar, 
e’tirozlar va savol-javob orqali haqiqatga yaqinlashish. Bu ikki yo‘nalish ta’lim uchun muhim xulosa beradi: 
mantiqiy tafakkur faqat “qat’iy isbot” emas, balki bahs madaniyati, savol berish va pozitsiyani qayta ko‘rib 
chiqish qobiliyatini ham o‘z ichiga oladi. Boshqacha aytganda, mantiq fikrning qonuni bo‘lish bilan birga, fikrning 
tarbiyasidir.

Mantiq tarixida esa “yagona yo‘nalish” mavjud emas. Ellinistik davrda stoiklar mantiqni boshqacha shakl
lantirdilar: ular ko‘proq mulohaza (propozitsiya) va uning bog‘lanishlari (agar…, unda…, yoki…, emas…) bilan 
ishlab, hozirgi ma’nodagi propozitsion mantiqqa yaqinlashdilar. Bu yo‘nalish qonun, ritorika va etika bilan 
uyg‘unlashib, insonning amaliy qarorlaridagi dalillash usullarini takomillashtirdi. O‘rta asrlarda esa sillogizm 
nazariyasi G‘arb va Yaqin Sharq intellektual an’anasida markaziy o‘rin egalladi. Mantiqiy tahlil diniy-huquqiy 
muhokamalar, ilmiy risolalar va madrasa ta’limida uslubiy vosita sifatida qo‘llanildi. Shu davrda mantiq faqat 
shaklni emas, balki ma’noni ham tartibga solishga intildi: tushunchalarning umumiy–xususiy nisbatlari, ta’rif 
(hadd), taqsim (qismat), qiyos (analogiya) kabi usullar fikr intizomini ta’minladi. Demak, mantiqiy tafakkurning 
falsafiy asoslari universal bo‘lib, u turli sivilizatsion muhitlarda bilimni tizimlashtirish va dalillash ehtiyojlariga 
javob berib kelgan.

TADQIQOT METODOLOGIYASI
Yangi davrga kelib, matematik fikrlash va tabiatshunoslikdagi inqiloblar mantiqni qayta qurishga turtki 

bo‘ldi. Jorj Bul algebraik mantiqni, Gotlob Frege esa kvantorli zamonaviy mantiqning asoslarini yaratdi. Frege 
“Begrifsshrift” asari orqali tabiiy tildagi noaniqliklardan chiqib, formal tilda isbotlash imkoniyatini keskin kengay-
tirdi. Natijada mantiq faqat falsafa uchun emas, balki matematika, informatika, tilshunoslik va sun’iy intellekt 
sohalari uchun ham umumiy metodologik platformaga aylandi.

TAHLIL VA NATIJALAR
Bugungi kunda mantiqning “falsafiy” vazifasi yanada kengaydi: u nafaqat to‘g‘ri xulosani tekshiradi, balki 

bilimning legitimlik shartlarini ham belgilaydi. Masalan, ilmiy bahslarda qaysi dalil qabul qilinishi, qaysi gipoteza 
falsifikatsiya qilinishi mumkinligi, qaysi nazariya “yaxshi tushuntirish” berishi kabi masalalar mantiqiy-meto
dologik me’yorlar bilan bog‘liqdir. Shu ma’noda mantiqiy tafakkur falsafada metodologiyaning “asosiy til”i sifa-
tida faoliyat yuritadi. Mantiqiy tafakkurning klassik tuzilishi tushuncha–hukm–xulosa zanjiri orqali namoyon 
bo‘ladi. Tushuncha – obyekt yoki hodisaning muhim belgilarini umumlashtiruvchi aqliy shakl bo‘lib, u “nima?” 

degan savolga javob beradi. Hukm – tushunchalar o‘rtasidagi bog‘lanishni tasdiqlash yoki inkor qilish shakli 
bo‘lib, u “qanday?” va “rostmi?” degan savollarga yo‘naltiriladi. Xulosa esa bir necha hukmlar asosida yangi 
hukm hosil qilish jarayonidir.

Mantiqda xulosaning uch asosiy ko‘rinishi farqlanadi: deduksiya, induksiya va abduksiya. Deduksiyada 
xulosa zaruriy bo‘lib, agar asoslar rost bo‘lsa, xulosa ham rost bo‘ladi. Induksiyada ko‘plab kuzatuvlar asosida 
umumiy qoida shakllantiriladi va xulosa ehtimoliy tusga ega bo‘ladi. Abduksiya esa eng yaxshi tushuntirishni 
beruvchi gipotezani tanlashga yo‘naltirilgan. Zamonaviy ilmiy tadqiqotlarda abduksiyaning ahamiyati oshib 
borayotgani kuzatiladi, chunki innovatsion fikrlash ko‘pincha faktlarga “yangi nigoh” bilan qarash va mavjud 
ma’lumotlarni boshqacha talqin qilishdan boshlanadi. Isbot mantiqiy tafakkurning muhim tarkibiy qismi bo‘lib, 
fikr subyektiv xohishga emas, balki dalillar va qoidalarga tayanishini talab qiladi. Isbotlash jarayonida tezis, dalil 
va demonstratsiya farqlanadi.

Rad etish ham xuddi shu tuzilma asosida amalga oshiriladi: tezisning o‘zi emas, balki uning dalili, mantiqiy 
bog‘lanish qoidasi yoki tushunchaning noaniqligi tanqid qilinishi mumkin. Ko‘plab bahslar faktlardan emas, 
balki tushunchalarning surilishi yoki mavhumligidan kelib chiqadi. Masalan, “sifat”, “adolat”, “erkinlik”, “tartib” 
kabi umumiy tushunchalar turli kontekstlarda turlicha ma’no kasb etadi. Mantiqiy tafakkur bu holatda ta’riflash 
madaniyatini talab qiladi, ya’ni “bu tushuncha bilan nimani nazarda tutyapmiz?”, “mezon qaysi?”, “qaysi holat 
istisno qilinadi?” kabi savollar orqali fikr aniqlashtiriladi. Aniqlikka erishish bahsni shaxsiylashtirishni kamayti-
radi va uni mazmunli muhokamaga qaytaradi.

Mantiqiy tahlilda ta’rifning bir nechta turlari mavjud: lo‘nda ta’rif, genetik ta’rif va operatsion ta’rif. Zamonaviy 
tadqiqotlarda operatsion ta’rif alohida ahamiyat kasb etadi. Masalan, “ta’lim sifati” yoki “tanqidiy tafakkur” 
qanday indikatorlar orqali o‘lchanishi aniq belgilanmasa, bunday g‘oya ilmiy tushuncha emas, balki shiorga 
aylanib qolishi mumkin. Klassik mantiq ko‘pincha formal tuzilishlarga tayanadi, biroq hayotiy muloqotda argu-
mentlar har doim ham formula ko‘rinishida namoyon bo‘lmaydi. Ular nutq, intonatsiya, kontekst, maqsad va 
auditoriya bilan uyg‘un holda shakllanadi. Shu sabab XX asrning ikkinchi yarmida noformal mantiq va argumen-
tatsiya nazariyasi rivojlanib, real hayotdagi bahslar, ommaviy axborot vositalari, huquqiy va siyosiy nutqlarda 
qo‘llaniladigan dalillash usullarini tahlil qilishga qaratildi.

XULOSA
Noformal mantiqning vazifasi – insonni “logik to‘g‘ri”, biroq hayotda ishlamaydigan sxemalarga qamab 

qo‘yish emas, aksincha, dalillashni hayotiy vaziyatga mos, tekshiriladigan va adolatli qilishdir. Bu yo‘nalishda 
argumentni faqat xulosaga olib boruvchi sillogizm emas, balki muloqotda ishonch, yuklama, mas’uliyat va 
qiymatlarni ham boshqaradigan vosita sifatida ko‘rish muhim. Argumentatsiyaning kommunikativ tabiati

S. Tulmin modelida yaqqol ko‘rinadi, ya’ni da’vo dalil bilan qo‘llab-quvvatlanadi, ular orasida kafolat turadi 
hamda ehtiyot shartlari va kuchaytiruvchi asoslar bilan to‘ldiriladi. Bu model ta’limda ayniqsa qulay: talabaga 
“fikringni ayt” deyishdan ko‘ra, “da’vongni qanday dalil bilan, qaysi kafolat asosida himoya qilasan, qaysi holatda 
pozitsiyang o‘zgaradi?” degan savollar beriladi. Natijada bahs emotsiyadan metodga o‘tadi.

Noformal mantiqning yana bir muhim yo‘nalishi – mantiqiy xatolar tahlilidir. Formal xatolar mantiqiy shakl
dan ko‘rinadi, ammo noformal xatolar ko‘pincha kontekst va maqsadga bog‘liq bo‘ladi. Masalan:

•	 “ommaga tayanish” – “hamma shunday deydi, demak to‘g‘ri”;

•	 “shaxsga hujum” – fikrni emas, insonni kamsitish;

•	 “yolg‘on dilemma” – muammoni faqat ikki variantga qisqartirish;

•	 “sababni almashtirish” – bir vaqtda sodir bo‘lgan hodisalarni sabab-oqibat sifatida ko‘rsatish.

Zamonaviy mediamuhitda bunday xatolar tez tarqaladi, chunki qisqa formatda dalildan ko‘ra ta’sir ustun 
keladi.

Foydalanilgan adabiyotlar ro‘yxati:
1.	 Ионин Л. Г. Социология культуры: учебник. – Москва: ГУ ВШЭ, 2004.
2.	 Mamatov N., Abduxoliqov J., Qahhorova M. Mantiq (o‘quv qo‘llanma). – Toshkent: Toshkent moliya instituti, 2004.
3.	 Yuldasheva M., Muhammadaliyeva Sh. Mantiqiy tafakkurning umumiy qonunlari. – Sovremennoye obrazovaniye, 

2019.
4.	 Ходикова Н. Логика и критическое мышление: история и современность. – Известия высших учебных заведений. 

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

